Nafarroako Parlamentuko Mahaiak, 2009ko ekainaren 8an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas del Parlamento de Navarra parlamentu-taldeak aurkezturiko mozioa, zeinaren bidez Nafarroako Gobernua premiatzen baita Kultur Ekintzaren Plan Zuzendaria presta dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Samuel Caro Sádabak, Socialistas del Parlamento de Navarra parlamentu-taldeko eledunaren ondokoak, Legebiltzarreko Erregelamenduan xedatuaren babesean, honako mozio hau aurkeztu du, jabeldura baten ondorioz, zeinaren bidez Nafarroako Gobernua premiatzen baita Kultur Ekintzaren Plan Zuzendaria presta dezan, Legebiltzarreko Osoko Bilkuran eztabaida eta onets dadin.

Zioen azalpena

Plangintza estrategikoa kulturaren alorrean duela gutxi zabaldutako kontzeptua da, baina sendotu egin da kultura kudeatzeko prozedura multzo gisa eta, etengabeko aldaketak eta ziurgabetasun gero eta handiagoa nagusi diren mundu honetan, gero eta garrantzi handiago du politika publikoen arloan. Azken urteotan, ikusi dugu lehen inoiz aztertu gabeko jarduera-esparru berriak sortu direla.

Zenbait gairen ondorioz, hala nola informazioaren eta komunikazioaren teknologien erabilera orokorra, ingurumenaren jasangarritasuna edota kultur aniztasunaren errespetua, beharrezkoa izan da planteamendu berriak egitea edo ordura arte indarrean ziren plan estrategikoak berrikustea. Bestalde, kultura herrialdeen eta eskualdeen garapenerako faktorea izatearen konbentzimenduaren areagotzeak eta kulturen arteko elkarbizitzaren areagotzeak –izan ere, Europa, Espainia eta Nafarroa prozesu horretan murgilduta daude–, kulturaren arloko plangintza estrategikoari toki berezia ematen diote.

Kultur ekintzarako planen xedea da epe labur eta ertainerako estrategiak diseinatzea, helburuak eta kultur ekintzak uztartze aldera. Horretarako, oinarritzen dira kultur baliabideak, zentzu zabalean hartuta, beren testuinguruaren barruan aztertzearen bidez sortutako ezagutzak, eta erakunde publiko eta pribatuen eta herritarren parte hartzearekin prestatzen dira. Proposatzen den estrategia bideratuta dago kultur arloko alderdi indartsuenak lurraldearen nortasuna eta garapena sendotzeko erabiltzera. Prozesuak helburuetara bideratzen dituzte eta horrek ahalbidetzen du gertakariei gertatu aurretik erantzutea eta nahi ez diren joerak aldatzea.

Hala ere, Espainian, kultur arloko plangintza estrategikoak bide laburra egin du, eta, gainera, oraindik ez da nahikoa baloratu lurralde-garapenari egiten dion ekarpena. Nafarroako kultur ekintzak aldaketa kuantitatibo eta kualitatibo asko izan ditu 1986an kultur arloko transferentziak eskualdatu zirenetik. Halaber, ahalegin handia egin da azpiegituren arloan eta aurrerapen handia egin da kultur etxe eta gune eszenikoen sareari dagokionez.

Hala ere, aurrerapen horrek gehiago dirudi foru erkidegoan izandako gobernu desberdinen ekintzen inertziaren ondorio, ongi pentsatu eta zehaztutako prozesu estrategiko baten eragina baino. Harrigarria da azken bi hamarkadetan Kulturaren Liburu Zuririk ez egin izana, eta harrigarria da ere ez izatea plan estrategiko bat, auziaren egoera aztertu, helburuak zehaztu, xedeak ezarri eta lanerako aurrekontu-mugak aurreikusteko.

Oro har kulturaren arloan nabarmen interesgarriak diren zenbait plan partzial jarri dira abian, eta badirudi iritsi dela garaia Nafarroako Kultur Ekintzaren Plan Zuzendari bat prestatzeari ekiteko. 

2009ko maiatzaren 28an, sozialisten parlamentu-taldeak Gobernuari aurkeztutako jabeldura eztabaidatu zenean, ikusi zenez, Legebiltzarreko talde gehienek bat datoz horretan. Sektoreak ere ekimen hori eskatzen du, eta, halaber, hausnarketa sakona eta lasaia eskatzen du Nafarroako kultur ekintzak XXI. mendeko bigarren hamarkadan jorratu beharreko bide berriei buruz.

Hori guztia dela eta, Socialistas del Parlamento de Navarra parlamentu-taldeak ondoko mozioa aurkeztu du, Parlamentuaren Osoko Bilkuran eztabaidatu eta bozkatzeko:

Nafarroako Parlamentuak Nafarroako Gobernua premiatzen du:

1.- Nafarroako Kultur Ekintzaren Plan Zuzendaria presta dezan. Plan horretan aztertuko dira erkidegoak zer beharrizan izanen dituen alor horretan epe labur eta ertainean, bai eta atal horretan jaso daitezkeen jardueren ildo nagusiak ere.

2.- Plan horretan irizpide teknikoak aplikatzea, nagusiki, halako moduz non administrazioek eta kultur eragileek onartuko baitute, edozein dela ere bakoitzaren ideologia zehatza.

3.- Kultur Ekintzaren Plan Zuzendaria modu parte-hartzailean planteatzea, Nafarroako kulturan esku hartzen duten eragileak biltze aldera.

4.- Plan horrek, gutxienez ere, honako ekintzak eta jarduera-esparruak jaso beharko ditu:

I. Nafarroako kultur ekintzaren egoerari buruzko azterketa ahalik eta zehatzena egitea, eta arreta berezia jartzea kulturaren arloko politiketan, ekipamenduetan, publikoetan eta herritarren eskaera eta beharrizanetan.

II. Zehaztea, ahal den neurrian, udalek eta foru erkidegoak kultur arloan dituzten eskumenak, ekidite aldera esparruak eta ekimenak bikoiztea edo bietako inork esku hartzen ez duen eremuak izatea.

III. Nafarroako Gobernuaren Kultur Ekintzak bere gain hartu behar duen kudeaketa sistema zehaztea eta, erabakiak hartzeari dagokionez, zorroztasunaren, eraginkortasunaren eta arintasunaren aldeko apustua egitea, kultur plangintzaren arloko eredu aurreratuenei jarraikiz.

IV. Departamentuen, gobernuen eta administrazioen –Foru Administrazioa eta Toki Administrazioa, nagusiki– arteko koordinaziorako protokolo argiak eta Nafarroan aplikatzeko proiektu estrategikoak ezartzea.

V. Nafarroako Kulturaren Kontseiluaren eginkizunak aztertzea eta bere jarduera-esparruan sorturiko eskari eta beharrizan berrietara egokitzea.

VI. Kultura eta Turismo Departamentuaren ekintzak berrantolatzea, artearen esparru guztiak antolatuko dituen programa baten bidez: antzerkia, dantza, musika klasikoa, musika herrikoia, arte plastikoak, ikus-entzunezko arteak, folka eta abar. Berrantolamendu horrek kontuan hartu beharko ditu sektorearen oinarri diren hiru eremuak: jarduera profesionala, publikoarekin zerikusia duten politikak eta kultur ekintzaren sustatzaileak. Programa horrek aztertu beharko du adierazpen artistiko bakoitza, gaur egun onartzen den balio-katearen arabera; hain zuzen, prestakuntza, sorkuntza eta ekoizpena, zabalkuntza, erakusketa eta kontsumoa.

VII. Nafarroako Kulturaren Behatokia sortzea, aurreko idatz-zatian aipatu berrantolamendua arrakastaz egin, desorekak epe labur eta ertainean aurreikusi eta datu objektiboak denbora errealean eskuratu ahal izateko.

VIII. Administrazioaren eta kultur eragileen arteko harremanen aro berri bati ekitea eta dirulaguntza soilen ordez helburu zehatzak eta betetzeko epeak dituzten programa-kontratuak ematea.

IX. Gaur egun dauden ekipamenduen eginkizunak eta erabilerak ahalik eta argien zehaztea.

X. Kultur Azpiegituren Plan bat egitea eta horren bidez, orain arte eginikoa kontuan hartuta, atzematen diren hutsuneak osatzea eta lortu nahi diren helburuen araberako gune eta beharrizan berriak diseinatzea. 

5.- Kontuan hartuta alderdiak gainditzen dituen gaia dela eta denbora askorako dela, eta plan hori ez dadin izan soilik Gobernua babesten duten taldeena, Legebiltzarra osatzen duten guztiena baizik, Nafarroako Parlamentuko Kultura eta Turismo Batzordera bidali beharko da, 2010eko urriaren 1a baino lehen, bertan eztabaidatu eta oneste aldera, Legebiltzarraren Erregelamenduko 201. artikuluan xedatutakoari jarraikiz.

